
Nipilersornermik Ilinniarfiup pilersinnissaa pillugu § 37 naapertorlugu apeqqutip nr. 

112/2021-p akineqarnera 

 

 

 
Asasara Jess Svane, 

 

Inatsisartut suleriaasiat naapertorlugu apeqqutinnut qujanaq. Apeqqutigineqartut 

tullinnguuttuni akissuteqarfigissavakka. 

 

Apeqqut 1: Sooruna illoqarfik aalajangersimasoq aallaavigalugu nipilersornermik 

ilinniarfeqalernissaa misissorniarneqartoq? 

 

Akissut: 
Naalakkersuisut kissaatigaat nunatsinni piorsarsimassutsikkut assigiinngitsutigut 

siuarsaanissaq.   

 

Naalakkersuisut illoqarfimmi aalajangersimasumi nipilersornermik ilinniarfiup 

pilersinnissaa kisimiitillugu misissuiffiginissaanik pilersaaruteqanngillat.  

 

GUX-imut atasumik nipilersornermik ilinniarnermik nutaamik pilersitsinikkut 

ilinniarnertuunngorniarfinni nipilersorneq pillugu ilinniakkap pilersinneratigut 

sunneeqatigiinnissamut periarfissanik pitsaasunik pilersitsisoqarsinnaavoq, tamannalu 

nipilersorneq pillugu ilinniakkamik nutaamik anguniagaqarnissamut tunngaviliisinnaavoq.  

Peqatigitillugu assersuutigalugu Nuummi Sisimiunilu nipilersornermik ilinniarfiit 

nipilersornermut ilinniakkamik nutaamik anguniagaqarnissamut aamma 

atorneqarsinnaapput, nipilersornermillu ilinniarfimmi atualersinnaaneq siunertaralugu 

nipilersornermik ilinniarfinni taakkunani nipilersornermik ilinniarnerup 

ineriartortitseqqiffiunissaanut kajuminnerulersitsissalluni.  

 

Naalakkersuisut sumiiffinni ilinniarnermut sunneeqatigiinnermik, avatangiisinik il.il. 

pilersitsiffiusinnaasuni nipilersorneq pillugu ilinniarnermik nutaamik pilersitsinissamut 

periarfissanik misissuiniarput, pisariaqassappallu atuartitsisarfinnut ilinniarfinnullu 

pioreersunut ataqatigiissaarinerit suleqatigiinnerillu aqqutigalugit.  

 

Tassalu nipilersornermik ilinniarnerup nammineq ilinniarnerup aaqqissuussinertallip, 

aalajangersimasunik ilinniartitsisullip, pisariaqarpallu ilinniartitsisuujartortitaagallartullip 

atuarfimmullu pisortallip pilersinnissaa kissaataavoq.  

Nipilersornermik ilinniarfissap nutaap pilersinneratigut nipilersornikkut ileqqutta 

kingornussattalu illersorneqarnissaat peqataaffigineqassaaq kiisalu nipilersornikkut 

kulturitta nutaaliorfiginissaanut tapersersuisoqarsinnaassalluni.  

Peqatigitillugu atuarfik nunatsinni nipilersornermut ilisimatusarfittut atuutissaaq.  

Apeqqut 2: Nunatsinni marlunnik Efterskoleqarpugut tamarmik nipilersornikkut 

annerusumik minnerusumilluunniit ingerlatsiviusumik.  Pioreersut taakku 

atorluaannarlugit ineriartortitsinissaq suliariunnarneqarsinnaannginnerluni? 

 

Akissut: 

Efterskolit nunatsinniittut nammineq ingerlataapput, takuuk Efterskolit pillugit Inatsisartut 

inatsisaat nr. 13, 5. december 2008-meersoq.  

 

Taamaattumik Namminersorlutik Oqartussat nunatsinni meeqqat atuarfianni 

nipilersornermut ilinniarnermik nutaamik aallartitsinissamut atuarfimmi nammineq 

ingerlatamiittumik imaaliallaannarlutik aalajangiisinnaanngillat.  

 

Taamaattumik apeqqutini taaneqartut saniatigut sumiiffinni allani 

pilersitsisoqarsinnaaneranut periarfissanik Naalakkersuisut misissuiniarput.  

 

 

Inussiarnersumik inuulluaqqusillunga 

 

 

 

Peter  Olsen. 


